
 

 

 

 

 

 

 

1960-იანი წლები, მსოფლიო კინოში ერთ-ერთი ყველაზე მნიშვნელოვანი 

ათწლეულია. კინოში სრულიად ახალი ავტორები, ფილმებში კი  - ახალი გმირები 

გაჩნდნენ. იტალიური, ფრანგული, ბრიტანული, ჩეხური, შვედური თუ  ამერიკული 

კინო, სწორედ ამ ათწლეულში ერთმანეთისგან სრულიად განსხვავებული ხელწერის 

რეჟისორებსა და ფილმებს გვთავაზობს. 1960 წელს ეკრანებზე გამოდის წარმოშობით 

ბრიტანელი, ამერიკაში მოღვაწე რეჟისორის ალფრედ ჰიჩკოკის „ფსიქო“, იტალიელი 

რეჟისორის მიქელანჯელო ანტონიონის „თავგადასავალი“, მისი თანამემამულეების 

ფედერიკო ფელინის „ტკბილი ცხოვრება“ და პიერ პაოლო პაზოლინის „აკატონე“. 

ფრანგული „ახალი ტალღის“  ერთ-ერთი წარმომადგენელი - ჟან ლუკ გოდარი იღებს 

ფილმს „უკანასკნელ ამოსუნთქვაზე“, ხოლო ბრიტანული „გაბრაზებული 

ახალაგზრდების“ ჯგუფის წევრი  ტონი რიჩარდსონი  ფილმს - „კომიკოსი“. 

 ამ ავტორებმა და მათმა ფილმებმა მნიშვნელოვნად განსაზღვრეს 1960-იანი წლების 

მსოფლიო კინოს ბედი, მათ მიერ დამკვიდრებული სტილი, ვიზუალური მიგნებები, 

თემები თუ გმირები ანგრევდნენ იმ ჩარჩოებსა და სტერეოტიპებს რაც 1950-იანი 

წლების კინოსთვის იყო დამახასიათებელი. ფილმებში, ახალი გმირი იბადება, 

ინდივიდი რომელიც პროტესტს ღიად გამოხატავს, საკუთარი თავის ძიების 

ემოციური პროცესი სააშკარაოზე გამოაქვს, ღიად უპირისპირდება მოძველებულ 

ტრადიციებს, სტერეოტიპებსა თუ სისტემის მანკიერებებს. ევროპულ და ამერიკულ 

კინოში ფილმებში მოსული ახალი გმირები, რადიკალურად განსხვავდებოდნენ კინოს 

განვლილ ათწლეულებში შექმნილი პერსონაჟებისგან. მაგალითად, თუ, 50-იანების 

კლასიკურ ჰოლივუდში მამაკაცის სიძლიერე მის ემოციურ თავშეკავებაში 

გამოიხატებოდა, 60-იანების დასავლური კინო ფოკუსში მგრძნობიარე და ემოციურ 

გმირებს აქცევს. 

1960-იანი წლები ქართული კინოს ოქროს ხანაა. ტერმინი - „60-იანელი“ ქართულ 

კინოში გასული საუკუნის მეორე ნახევარში მოღვაწე რეჟისორებზე მიანიშნებს. ეს იყო 

დრო როცა კინოში ერთმანეთისგან სრულიად განსხვავებული ხელწერის, (სტილის) 

ავტორები მოვიდნენ: ოთარ იოსელიანი, გიორგი შენგელაია, ელდარ შენგელაია, მიშა 

კობახიძე, რეზო ესაძე, საშა რეხვიაშვილი, მერაბ კოკოჩაშვილი, ლანა ღოღობერიძე - ეს 

იმ რეჟისორთა თაობაა, რომელთაც კინოგანათლება მოსკოვში საკავშირო 

კინემატოგრაფიის ინსტიტუტის სარეჟისორო ფაკულტეტზე მიიღეს,  და შექმნეს 1960-

იანი წლების ქართული კინო.  

მათ მიერ შექმნილი ფილმები იყო მრავალფეროვანი და თემატურად საინტერსო, ასე 

მაგალითად მერაბ კოკოჩაშვილმა გადაიღო ფილმი „დიდი მწვანე ველი“, რომელშიც 



რეჟისორმა პიროვნების არჩევანის მნიშვნელოვანი საკითხი წამოჭრა. საბჭოთა 

სისტემის შეფარული კრიტიკა შემოგვთავაზა მიშა კობახიძემ თავის მოკლემეტრაჟიან 

„უხმო“ ფილმებში: „ქორწილი“ (1964), „ქოლგა“ (1967) და „მუსიკოსები“ (1969). 

გიორგი შენგელაია 60-იანელთა თაობის ჭეშმარიტი წარმომადგენელია, მისი 

მშობლები იყვნენ ქართველი კინოვარსკვლავი ნატო ვაჩნაძე და რეჟისორი ნიკოლოზ 

შენგელაია. ასევე, ამ კინემატოგრაფიული ოჯახის წევრია რეჟისორის უფროსი ძმა - 

ელდარ შენგელაია.   

გიორგი შენგელაიას კინოდებიუტი „ალავერდობა“, სადაც მთავარ როლს გეიდარ 

ფალავანდიშვილი ასრულებს, 1960-იანი წლების ქართული კინოგმირის ერთგვარ 

სიმბოლოდ იქცა. გურამ რჩეულიშვილის მოთხრობის მიხედვით გადაღებულ 

ფილმში, ახალგაზრდა მამაკაცი დრომოჭმულ ფუნქცია დაკარგულ, გადაგვარებულ 

ტრადიციებს უპირისპირდება, რელიგიურმა დღესასწაულმა პირვანდელი 

მნიშვნელობა დაკარგა და ღრეობად იქცა, - ალავერდობის დღსასწაულის დროს, 

ფილმის გმირი  ცხენს გაიტაცებს და ჭენებით ბრბოში შევარდება. პროტესტის ამგვარი 

ფორმით ის ცდილობს ხალხის გამოფხიზლებას, თუმცა უშედეგოდ. 

60-იანების მიწურულს, 1969 წელს, გიორგი შენგელაია  მისი შემოქმედების ერთ-ერთ 

გამორჩეულ კინოსურათს "ფიროსმანს" ქმნის. ფილმში ქართველი მხატვრის - ნიკო 

ფიროსმანის როლს 1960-იანების ასევე ცნობილი მხატვარი ავთო ვარაზი ასრულებს. 

უნდა აღინიშნოს, რომ მისი  ნამუშევრები და ზოგადად მისი პერსონაც  საბჭოთა 

პერიოდის მხატვრობისაგან რადიკალურად განსხვავდებოდა.  

შეიძლება ითქვას, რომ რეჟისორ გიორგი შენგელაიას, მე-19 საუკუნის დასასრულსა და 

მე-20 საუკუნის დასაწყისში მოღვაწე ქართველი მხატვრის ისტორია, 1960-იანი წლების 

საქართველოში გადმოაქვს. მეოცე საუკუნის სალონური სტილის მხატვრებისგან 

განდევნილი ფიროსმანი, თითქოს საბჭოთა ცენზურისგან გარიყულ ავთო ვარაზში 

გაცოცხდლა. პიროვნებისა და საზოგადოების დაპირისპირების მარადიულ თემას, 

სწორედ ამ ფორმით შლის ავტორი ფილმში. „ფიროსმანის“ სიუჟეტი ზედმიწევნით 

იმეორებს ნიკო ფიროსმანაშვილის ცხოვრებისა და შემოქმედების რეალურ ფაქტებს, 

რომელიც ორგანულად ებმის ხალხის მიერ გამოგონილ თქმულებებსა თუ ლეგენდებს. 

კახეთის სოფელ მირზაანიდან თბილისში ჩამოდის ახალგაზრდა, თვითნასწავლი 

მხატვარი ნიკო ფიროსმანაშვილი - „ფიროსმანი“. თავდაპირველად ის მატარებლის 

გამყოლად მუშაობს, შემდეგ დუქანს ხსნის, წარუმატებელი ვაჭრობის შემდეგ, 

დუქნების მოხატვას იწყებს. ცალმხრივად უყვარდება კაფე-შანტანის მოცეკვავე ქალი-

მარგარიტა. უიმედო სიყვარულს პროფესიულ სფეროში წარუმატებლობაც ემატება, 

ფიროსმანის თანამედროვე მხატვრები მის შემოქმედებას არ აღიარებენ და გაზეთში 

ნიკალას კარიკატურას აქვეყნებენ. ყველასგან უარყოფილი ფიროსმანი მარტოობაში 

იღუპება. თუ ბიოგრაფიულ ცნობებს მოვიშველიებთ ნიკო ფიროსმანაშვილი 

(ფიროსმანი)  1862 წლის 5 აპრილს სოფელ მირზაანში დაიბადა, და 1918 წელს 

თბილისში გარდაიცვალა. ცნობები მის შესახებ სინამდვილესა და ლეგენდას 



აერთიანებს.  მისი ტილოები მე-19 საუკუნის ბოლოს და მე-20 საუკუნის დასაწყისის 

თბილისის ყოფას აცოცხლებს. მისი შემოქმედება ქართული სახვითი ხელოვნების 

იდენტობის ნაწილია.   

ცალკე აღნიშვნის ღირსია  ფილმის ვიზუალური მხარე და მისი სტილური გადაწყვეტა. 

ავტორი კადრის კომპოზიციას სრულად ფიროსმანის ფერწერული ტილოების 

ინსპირაციით აგებს. იგი ნოვატორული მხატვრული ხერხებით აცოცხლებს 

ფიროსმანის სამყაროს, რაშიც ეპოქის რეკონსტრუირება, პერსონაჟთა სამოსი 

გადამწყვეტ როლს ასრულებს. ფილმის ვიზუალური მხარე მნიშვნელოვნად 

განსაზღვრა საშა რეხვიაშვილმა, ქართველი რეჟისორი, ამ ფილმის ოპერატორი იყო.  

ფილმს „ფიროსმანი“ ძალიან დიდი წარმატება ჰქონდა საერთაშორისო ფესტივალებზე: 

მიიღო ბრიტანეთის კინო ინსტიტუტის პრემია 1973 წელს, გრან-პრი „ოქროს ჰიუგო“ 

ჩიკაგოს საერთაშორისო კინოფესტივალზე 1974 წელს, აზოლოს საერთაშორისო 

კინოფესტივალის პრიზი 1974 წელს. 

შენგელაიას კინოსამყარო მრავალფეროვანი და ეკლექტურია, როგორც თემატური, ისე 

ჟანრული თვალსაზრისით.  მან ქართული კინო გაამდიდრა ეროვნულ მასალაზე 

დაფუძნებული პოპულარული ჟანრებით, როგორიაა : ვესტერნის სტილში შექმნილი 

„მაცი ხვიტია“,  მიუზიკლი „ვერის უბნის მელოდები„ სათავგადასავლო ფილმი 

„ხარება და გოგია".  1984 წელს რეჟისორი ქმნის მისი შემოქმედების ერთ-ერთ 

მნიშნელოვან ნამუშევარს - „ახალგაზრდა კომპოზიტორის მოგზაურობა“, რომელიც 

ბერლინის საერთაშორისო კინოფესტივალზე „ვერცხლის დათვის“ მფლობელი გახდა.  

 

 

 


